
99

Frattanto a fama ch’a l’esagerava

Presso i selvaggi l’indole corrotta

Di Spagnolli, pù a questi a riportava

Che pe destrûili a uña tremenda lotta

Tutta a nazion sarvæga a s’appæggiava.

E a non esagerava questa votta;

Un grand’allarme s’adesciava a quella

Notizia fra i Spagnolli d’Isabella.

E l’allarme cresceiva uña mattiña

Che i mæximi trovavan spantegæ

Lungo ô sciûmme e in sciä spiaggia da mariña

E ne-a cianûa ch’ëa intorno da çittæ

E ne-ô bosco e ne-ô[sic] costa lì vixiña

De frecce indiañe in sciö terren ciantæ,

Formalitæ ch’a voiva in quella tæra

Scignificâ dicciarazion de guæra.



101

Bertomê, benchè ô meno chi temesse,

Perchè ô l’aveiva in peto un chêu de lion;

Pù sciccomme ô l’ëa ô ciù chi prevedesse

E conseguenze de l’insurrezion

De tante tribù unie, e ô conoscesse

O pericolo e ô guao da scituazion,

O convocava in Paxo l’assemblea

De tutti i cappi de l’armâ europea.

Là con parolle energiche e eloquenti

O fè conosce a tutti a gravitæ

Di moti e di pericoli imminenti

Pe uña lega de popoli irritæ

Pe i attentati lubrici e insolenti

E per uña esecranda aviditæ

De poca gente disonesta e laddra

Che aveiva compromisso tutta a squaddra.

